
LAQGĦA NRU 10


It-Tlieta, 27 ta’ Settembru, 2022.

Il‑Kumitat Permanenti dwar il‑Kontijiet Pubbliċi ltaqa' fil‑Parlament, il‑Belt Valletta, fis-2.09 p.m. 

L-Onor. Darren Carabott, President tal-Kumitat, ippresieda.


PREŻENTI

L-Onor. David Agius; l-Onor. Clayton Bartolo, Ministru għat-Turiżmu; l-Onor. Glenn Bedingfield; l-Onor. Graham Bencini; l-Onor. Andy Ellul, Segretarju Parlamentari għad-Djalogu Soċjali; u l-Onor. Alex Muscat, kienu preżenti.

TALBA

L-Iskrivana qalet it-talba.


MINUTI

Il-Minuti tal-Laqgħa Nru 9, li saret fl-4 ta’ Awwissu 2022, kienu kkonfermati. 


INFORMAZZJONI LILL-KUMITAT

Iċ-Chairman informa lill-Kumitat li f’Awwissu kien attenda konferenza tal-Commonwealth Association for Public Accounts Committees (CAPAC), u li f’din il-laqgħa hu kien ġie elett biex ikun membru fuq l-eżekuttiv tal-istess assoċjazzjoni.

Hu informa wkoll lill-Kumitat li waqt l-istess konferenza ġie kkomunikat lid-delegati li l-Commonwealth Parliamentary Association kienet nediet kors online għall-Membri tal-Public Accounts Committees u nkoraġġixxa lill-Membri sabiex jirreġistraw għalih.


KORRISPONDENZA

Invit mingħand l-Inter-Parliamentary Union (IPU) għal webinar bit-tema “Parliaments and Supreme Audit Institutions (SAIs) partnering for greater audit impact, oversight, and accountability”. (Dok. 20)

Email datata 14 ta’ Settembru 2022, mibgħuta mis-Sur Jonathan Cardona, Kap Eżekuttiv ta’ Enemalta, li tinkludi dokumenti b’informazzjoni mitluba mill-Kumitat fil-laqgħa preċedenti (Dok. 21)

Rigward id-dokumenti mibgħuta minn Enemalta ċ-Chairman qal li kien qed jitlob lill-istess Enemalta sabiex tispjega kif waħda mill-ittri nklużi fl-email hija datata 28 ta’ Jannar 2014 meta din qiegħda ssejjaħ laqgħa għat-12 ta’ Ottubru 2013.

Iċ-Chairman għamel riferenza wkoll għal email datata 9 ta’ Marzu 2017, mibgħuta minn Janet Dogansoy, personal assistant to the Executive Chairman ta’ Enemalta, fejn fiha jissemma l-proġett ta’ Montenegro u talab lil Enemalta sabiex tispjega x’rabta kellu dan il-proġett mar-rapport tal-Awditur Ġenerali dwar ElectroGas, peress li t-talba għad-dokumenti lil Enemalta kienet saret dwar il-proġett ta’ ElectroGas u mad-dokumenti mibgħuta kien hemm l-email imsemmija. Huwa kompla jgħid li f’każ li Enemalta jonqsu milli jibagħtu dawn il-kjarifiċi allura kellhom jiġu msejħa l-uffiċjali quddiem il-Kumitat sabiex jirrispondu viva voce.

Il-Kumitat qabel li l-korrispondenza kellha tittella’ fuq il-website tal-Parlament.

 
PERMESS LILL-MIDJA

Il-membri tal-midja preżenti ngħataw permess jidħlu fil-kamra tal-Kumitat sabiex jieħdu filmati u ritratti għal ftit minuti.

KONTINWAZZJONI TAL-EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION (Dok. 002)

Il-Kumitat irriżuma mill-4 ta’ Awwissu 2022 l-eżami ta’ dan ir-rapport.

Iċ-Chairman, f’isem il-Membri tal-Oppożizzjoni fil-Kumitat, ippreżenta lista ta’ xhieda għas-seduta li jmiss tal-Kumitat dwar dan is-suġġett. (Dok. 22) 

L-Onor. Andy Ellul qal li filwaqt li l-Membri tan-naħa tal-Gvern fuq il-Kumitat ma kellhomx oġġezzjoni li jerġa’ jitla’ jixhed Dr Konrad Mizzi, il-Kumitat kien qabel, f’seduti preċedenti, li persuni li diġà xehdu ma jerġgħux jitilgħu jixhdu biex ma jinħeliex il-ħin tal-Kumitat, u għaldaqstant  ma kienx se jingħata aktar permess li jittellgħu jixhdu persuni li diġà xehdu dwar dan ir-rapport. 

Iċ-Chairman qal li l-Kumitat ma kienx qabel li persuni li kienu diġà xehdu ma jerġgħux jixhdu.  Huwa qal ukoll li l-eks Ministru Konrad Mizzi kien qed jiġi mitlub jixhed għax riċentement kienu ħarġu fatti ġodda fil-midja.

L-Onor. Glenn Bedingfield qal li l-kuntratt li ssemma fil-midja ma kienx sigriet, tant li r-rapport tal-Awditur Ġenerali jagħti dettalji dwaru f’diversi paragrafi tiegħu. Huwa kompla jgħid li l-Membri tan-naħa tal-Gvern kienu qed jaqblu mat-talba tal-Membri tal-Oppożizzjoni li jerġa’ jissejjaħ jixhed Dr Konrad Mizzi, però d-domandi kellhom isiru fuq il-fatti ġodda biss.

Fis-2.49 p.m. l-Inġinier Jonathan Scerri ġie msejjaħ jidħol fil-Kamra tal-Kumitat u kompla jagħti x-xhieda tiegħu bl-istess ġurament li kien ħa f’laqgħa preċedenti.

Fit-3.11 p.m. l-Inġ. Scerri spiċċa jagħti x-xhieda tiegħu.

Il-Kumitat qabel li jissejjaħ l-Awditur Ġenerali u l-uffiċjali tiegħu sabiex jirrispondu għal xi kummenti li ntqalu mill-Inġ. Scerri waqt ix-xhieda tiegħu.

Is-Sur Charles Deguara, is-Sur Noel Camilleri u s-Sur Keith Mercieca, Awditur Ġenerali, Deputat Awditur Ġenerali u Assistent Awditur Ġenerali rispettivament, ħadu posthom madwar il-mejda.

L-Onor. David Agius talab li l-Ministeru għat-Turiżmu jiġi mitlub jipprovdi lill-Kumitat kopja Security of Supply Agreement iffirmat bejn il-Gvern Malti u l-Istate Oil Company of Azerbaijan Republic (SOCAR).

Fit-3.13 p.m. l-eżami ta’ dan ir-rapport kien interrott u baqa’ aġġornat.

Iċ-Chairman talab li Enemalta tiġi mitluba tipprovdi lill-Kumitat kopja ta’ ittra datata 20 ta’ Frar 2019 mibgħuta lilha minn Beat Ltd.

Il-Kumitat qabel li s-Sur Raymond Fenech jibgħat lill-Kumitat il-minuti mhux iċċensurati tal-laqgħat kollha tal-kumpaniji ElectroGas Malta Ltd u GEM Holdings Ltd mill-bidu tat-twaqqif tagħhom sal-lum  sabiex ikunu jistgħu jiġu aċċessati mill-Membri tal-Kumitat f’laqgħa nformali. 

Fit-3.47 p.m. iċ-Chairman aġġorna l-Kumitat għal nhar it-Tlieta, 4 ta’ Ottubru 2022, fis-2.00 p.m. fejn il-Kumitat kellu jibda jisma’ x-xhieda tal-Professur Edward Scicluna. 

